
Бөденелердің балапандары жұмыртқадан шықпай тұрғанның өзінде 
олардың барлық органдары жұмыс істей бастайды. Сол кезде олар сыртқы 
дыбыстарды естиді және өздері де дыбыс шығара бастайды. Жұмыртқадан 
шығу үшін олар тұмсығының тұсын жұмыртқаның жартысынан көбін 
айналдыра тесіп, аяқтарын жұмыртқаға тіреп, пайда болған жұмыртқаның 
қақпақшасын денесімен итеріп ашып шығады. Кейде аяғын тірейтін 
жұмыртқаның тұсы сынып кеткен болса балапандар жұмыртқадан шыға ал-
май қалуы мүмкін. Ондай кездерде балапанға көмектесіп жұмыртқадан 
шығарып алу қажет. Жұмыртқадан шыққан алғашқы сәттерде балапандар 
көбінесе шиқылдап дыбыс шығарып, қимылсыз жатады [1]. Сол дыбыстан 
балапанның шыққанын білуге болады. Балапандардың денелері 1-2 сағатта 
құрғайды, сол сәттен бастап олар аяқтарына тұрып, жүруге тырысады.  

Бруддердің едені тайғанақ болса аяқтарын жинай алмай, аяқ бұлшық 
еттері дамы-май қалуы мүмкін. Бір-екі күнде аяққа тұрмаса балапандар жүре 
алмай қалады. Денелері кеуіп, жүре бастаған балапандардың алғашқы 
әрекеттерінің бірі көздеріне түскен зат-тарды шұқи бастайды. Алғашқыда 
олар қоректерінің түрін айыра алмайды, сондықтан бруддердің ішінде 
балапанға арналған қоректен басқа өзге заттар болмауы керек.  

Бірінші күні су қажет болғанымен өздігінен су іше алмайды. Сондықтан 
бала-пандардың ең пысығын ұстап, суды ішкізіп үйрету керек. Қалған 
балапандар соған қарап су ішуді тез үйренеді. Алғашқы күндері суды 
қаншама таяз ыдысқа құйсаңда балапандар ішіне түссе шыға алмай қалады. 
Сондықтан олар тек қана тұмсықтарын батырып іше алатындай ыдыс қою 
керек. Балапандардың туа біткен әрекеттерінің тағы бірі - жылу-ды сезінуі. 
Сондықтан, балапандар бір-біріне тақалып немесе бірінін үстіне бірі шықса, 
тонғандарының көрсеткіші деп білу керек. Яғни, бруддердің жылулығын 
молайту керек болады. Егерде, балапандар жылу көзінен алысырақ жататын 
болса, бруддердің ішіндегі жылылықтың жоғары болғандығын білдіреді. 
Бруддердің жылытқышының астындағы температурасы бірінші аптада 35-
360, екінші аптада 30-320, үшінші аптада 25-270, төртінші аптадан бастап 20-
220 болуы керек [2].  



Күн өткен сайын балапандардың әрекеттері де дами бастайды. Үшінші 
күннен бастап олар қоректік немесе қоректік емес заттарды айырады. Сол 
кезде олардың бір-бірімен қатынастары да қалыптасады. Яғни, пысықтары 
әлсіздерінен қоректерді тартып жейді немесе жұмыртқаны, сүзбені берген 
кезде өзгелерден алып қашып жеке жеуге ты-рысады. Егерде, қоректі шағын 
ыдыстан жейтін болса, әлсіздерін әлділері таптап немесе шұқып тастауы 
мүмкін.  

Балапандарының тері жамылғысы алғашқы күндері мамық болады. 
Жұмыртқадан шыққаннан кейін үшінші күні қанат қауырсындары біліне 
бастайды. Бір апта болғанда қанат қауырсындары жартылай өсіп, 
балапандары қанаттарын қағып, 20-30 см биіктікке көтіріле алады. 
Сондықтан балапандарды қоректендіргенде немесе бақылағанда қатты дыбыс 
шығарып, шалт қимылдауға болмайды, әйтпесе балапандар үркіп бруддердің 
жылытқышына, қабырғасына немесе қақпағына соғылуы мүмкін. 
Бірнәрседен үріккен немесе сезіктенген балапандар денесін және мойнын 
созып тың тыңдап тұрып қалады. Ал, балапандар мойындарын төмен түсіріп 
қимылсыз тұрып қалса, онда қорқып ұшуға дайындалғанның белгісі болады. 
Балапандарды зерттеу үшін қолға алғанда қатты қысып, ұзақ ұстауға 
болмайды. Себебі, қолдан босануға әрекеттеніп, қанаттарын сындырып не-
месе шығарып алады [3].  

Тұрған жерлерінің жағдайы оптималды және қоректері жеткілікті болса 
құстар тыныш отырады, көп қимылдамайды және шиқылдаған дыбыс 
шығармайды. Салынған жемі және суы бітсе олар мазасызданып көп 
қимылдайды, ал тоңса балапандар шиқылдай бастайды.  

Екі бруддерде екі бөлек өскен балапандарды бірге қосса бір бірін шұқып 
жаралайды. Сондай-ақ әртүрлі жастағы балапандарды қосуға болмайды. 
Балапандарды жаңа орынға немесе торға ауыстырса, олар алғашқы уақытта 
қабырғаға жақын жүреді, ортасына бармайды. Топ ішінде, басқаларын 
өздеріне бағындыратын, доминантты құстар болады. Олар көбінесе ірі, 
қайратты мекиендері болады. Доминанты құстар қоректенген кезде өзгелерге 
күш көрсетіп, шұқып қуады. Ондайда әлсіздері жарақаттанып шұқыған 
жерінен қан шықса, басқа бөденелерде жабылып талап тастауы мүмкін. 
Құстардың көптеген әрекеттері, әсіресе, агрессиялық әрекеттері олардың 
тордағы санына, қоректерінің және суының жеткіліктілігіне байланысты 
болады. Сондықтан жем салатын науаларының, су құятын астауларының 
көлемі барлық құстар қатар тұрып қоректене алатындай болуы керек [4].  

Бір торда мекиендерінен әтештері көп болса, олар бір-бірімен төбелесіп, 
әлсіздерін шұқып немесе таптап тастайды. Сондай-ақ бір бөлмеде 
бөденелерден басқа құстарды ұстауға болмайды. Олар күйзеліс жағдайға 
түсіп, 1-2 күн қоректенбейді және жұмыртқаламайды. Құстардың 
әрекеттеріне, әсіресе, канибализмнің пайда болуы-на қоректерінде ақуыздың, 
дәрумендердің, минералдық заттардың, сондай-ақ бір тор-да көп құсты 
ұстаудың науа, астаулардың көлемінің кіші болуы себеп болады. Кейде кәрі, 



жұмыртқаламайтын мекиендерінде өзге құстар шұқып тастайды. Құстар бір 
бірін шұқымау үшін оларды таза жерде ұстап, әлсін-әлсін денелерінде 
паразиттер бар-жоғын тексеріп тұру керек. Әлсіз немесе денесі қанаған құсты 
байқаса, оны бөлек ұстаған дұрыс. Агрессивтік мінез көрсеткен құсты әлі де 
ұстау қажет болса, оның агрессивтік әрекетін жою үшін жоғарғы 
тұмсығының ұшының 2-3 милиметрін өткір қайшымен кеседі [5].  

Қоректерінде минералдық заттар, дәрумендер жетіспегенде немесе 
ашыққанда және суы жетіспегенде құстар жұмыртқаларын шұқып жейді. 
Осындай жағдай болмау үшін рационның құрамын ұдайы қадағалап және 
қорегі, суы мол болуы керек. 

